OD DUNJALUKA ILI OD AHIRETA?
Neka je hvala Allahu, dž.š., Gospodaru svih svjetova! Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.
Uzvišeni Allah u Kur'anu časnom poručuje: ''Ko želi nagradu na ovome svijetu – dat ćemo mu, a ko želi nagradu na onome svijetu – dat ćemo mu, a zahvalne ćemo sigurno nagraditi.'' (Ali Imran, 145.)
Braćo moja u Dini Islamu! Spominje se da je jedan čovjek došao kod šejha Eš-Ša'ravija i rekao mu: ''Želim da znam jesam li ja čovjek Dunjaluka ili čovjek Ahireta.'' Šejh mu reče: ''Allah je milostiv prema Svojim robovima, pa nije dao da njihove vage i mjerila vrijednosti budu u rukama drugih ljudi.'' Čovjek upita: ''Zašto je tako?'' Šejh Eš-Ša'ravi reče: ''Zato što možeš prevariti ljude, ali ne možeš prevariti samog sebe. Tvoja vaga je u tvojim rukama i ti sâm možeš provjeriti i znati da li si čovjek Dunjaluka ili čovjek Ahireta.'' ''A kako?'', upita čovjek. Šejh mu odgovori: ''Ako ti dođe neko i dadne ti novac, a zatim dođe neko da ti uzme sadaku, kome ćeš se od njih dvojice više obradovati?'' Čovjek je šutio, a šejh nastavi: ''Ako se raduješ onome ko ti daje novac, onda si ti jedan od ljudi Dunjaluka, a ako se raduješ onome ko od tebe uzima sadaku, onda si ti od ljudi Ahireta. Čovjek se raduje onome ko mu daje ono što voli. Ko mi daje novac, daje mi Dunjaluk, a ko uzima sadaku od mene, daje mi Ahiret. Pa ako si od ljudi Ahireta više se raduj onome ko od tebe uzima sadaku nego onome ko ti daje novac. Zato su učeni i pobožni ljudi iz prvih generacija, kada bi im došao neko da traži sadaku, radosno govorili: 'Dobro došao onaj koji će bez naknade ponijeti moja dobra djela na Ahiret.' I primali su takve ljude sa radošću i dobrodošlicom.''

Čovjek reče: ''Ja na ovo nemam ništa drugo reći nego: Svi smo Allahovi i Njemu se vraćamo!'' (U smislu, teško je dostići takav stepen). Šejh mu reče: ''Ne gubi nadu u Allahovu milost, već slijedi njihovu stazu i stići ćeš ih. Ako nisi kao oni, barem ih oponašaj, jer oponašanje časnih i čestitih vjernika znači uspjeh. Ako ti dođe neko da se pojada na svoje teško stanje, pažljivo ga saslušaj. Ako ti dođe neko da se izvini, halali mu. Ako ti dođe siromah, udijeli mu sadaku. Ne traži se od tebe da stalno nosiš Kur'an u džepu, već da budeš ajet (primjer) u svom ahlaku i ponašanju. Blago onima koji siju dobro među ljudima. Budi takav da, kad te ljudi vide, blagosiljaju i upućuju dove za one koji su te odgojili. Čistoća srca nije maloumnost i naivnost, već prednost i odlika koju Allah daruje onima koje voli.''
Ovaj tekst, koji sam prije par dana pronašao, mene lično je doveo do dubokih promišljanja o smislu života, u velikoj mjeri korigovao moj pogled na svijet i dao mi odgovore na mnoge moje životne dileme. Zato sam ga (sa istim ciljem) danas prenio vama. A da bih vam u vašim promišljanjima malo pomogao, osim citiranog ajeta s početka hutbe, te činjenice da od onoga što zaradimo na Dunjaluku 70% potroše drugi, s vama želim da podijelim i poruku šejha Albanija: 
''Znaj da će te u pogledu Dunjaluka neovisnim učiniti: Kur'an, skromna kuća, neznatni imetak, čaša vode, komad hljeba i čista odjeća. Povučenost i osamljivanje je kraljevstvo razmišljanja i ideja, a pravi lijek nalazi se u ''apoteci'' zikra. 

Ako osvaneš pokoran Gospodaru, bogat u srcu, siguran za svoj život, zadovoljan nafakom koju ti je Dragi Allah dao, ti si ostvario sreću, gospodstvo i moć. Znaj da je Dunjaluk varka i da nije vrijedan ni jednog sata tvoje brige, pa ga učini sredstvom pokornosti i približavanja Allahu.

Zar ćeš tugovati za prolaznim Dunjalukom? Zar si zaboravio na džennetske plodove koji će na dohvat ruke biti?! Zar da osjećaš tjeskobu u duši, a tvoj Gospodar je Allah? Zar da plačeš, a Allah ti je dovoljan?!

Znaj da se tuga odagnava samo jednom sedždom, da sreća dolazi sa dovom i da se vrijednost zdravlja ne zna sve dok se zdravlje ne izgubi. Stoga se stalno zahvaljuj Allahu na blagodatima.

Znaj da je sjedenje poslije predaje selāma najveličanstveniji trenutak spuštanja Allahove milosti, pa ne žuri sa ustajanjem sa mjesta gdje si klanjao. Čini istigfar, veličaj Allaha, prouči Ajetul-Kursijju i ne zaboravi da si u tom trenutku uzvanik Milostivog Allaha.''
Molim Dragog Allaha da nas uputi na Pravi put i da nam pomogne da budemo od ljudi Ahireta. Amin.
